Pml.nr.2/2016
NË EMËR TË POPULLIT

Gjykata Supreme e Kosovës, në kolegjin e përbërë nga gjyqtarët–Valdete Daka, kryetare, Nesrin Lushta e Avdi Dinaj-anëtar, me bashkëpunëtoren profesionale Qefsere Berisha, procesmbajtëse, në çështjen penale kundër të dënuarve B. B., M. B., Xh. B., K. B., të gjithë nga Prizreni si dhe L. B. e A. B. të dy nga fshati, komuna e Malishevës, për shkak të veprave penale, vrasje në tentativë nga neni 146. lidhur me nenin 20.të KPK, lëndimi i lehtë trupor nga neni 153.par.2.1.nënpar.4.lidhur me nenin 23.të KPK, sulm ndaj personit zyrtar në kryerjen e detyrës zyrtare nga neni 317.par.2.lidhur me nenin 23.të KPK, sulm ndaj personit zyrtar në kryerjen e detyrës zyrtare nga neni 317.par.2. KPK dhe mbajtja në pronësi, kontroll, posedim ose shfrytëzim të paautorizuar të armëve nga neni 328.par.1.të KPK, duke vendosur sipas kërkesës për mbrojtjen e ligjshmërisë të mbrojtësit të dënuarit K. B., të paraqitur kundër aktgjykimit të Gjykatës Themelore në Prizren P.nr.7/2013 të datës 07.05.2015. dhe aktgjykimit të Gjykatës së Apelit të Kosovës PAKR.nr.359/2015 të datës 22.09.2015., në seancën e mbajtur më 07.06.2016., mori këtë:

A K T GJ Y K I M 
1.
Me miratimin e kërkesës për mbrojtjen e ligjshmërisë të mbrojtësit të dënuarit K. B. anulohen aktgjykimi i Gjykatës Themelore në Prizren P.nr.7/2013 i datës 07.05.2015. dhe aktgjykimi i Gjykatës së Apelit të Kosovës PAKR.nr.359/2015 i datës 22.09.2015. sa i përket veprës penale vrasje në tentativë nga neni 146.lidhur me nenin 20.të KPK  dhe lënda i kthehet gjykatës së shkallës së parë në rivendosje. 

2.
Pjesët e aktgjykimit sa i përket të dënuarve tjerë dhe në pjesën që ka të bëjë me të dënuarin K. B. për veprën penale sulm ndaj personit zyrtar në kryerjen e detyrës zyrtare nga neni 317.par.2. KPK bashkë me dënimin e përcaktuar për këtë vepër penale, ngelin të pashqyrtuara.
A r s y e t i m 

 
Me aktgjykimin e Gjykatës Themelore në Prizren P.nr.7/2013 të datës 07.05.2015. janë shpallur fajtor: të dënuarit B. B., M. B., L. B., A. B. dhe Xh. B. për veprën penale në bashkëkryerje lëndimi i lehtë trupor nga neni 153.par.2.1.nënpar.4. lidhur me nenin 23.të KPK (pika I e dispozitivit të aktgjykimit); të dënuarit M. B., L. B. e A. B. për veprën penale në bashkëkryerje sulm ndaj personit zyrtar në kryerjen e detyrës zyrtare nga neni 317.par.2.lidhur me nenin 23.të KPK (pika II e dispozitivit të aktgjykimit); i dënuari L. B. për veprën penale mbajtja në pronësi, kontroll, posedim ose shfrytëzim të paautorizuar të armëve nga neni 328.par.1.të KPK (pika III e dispozitivit të aktgjykimit); i dënuari K. B. për veprat penale vrasje në tentativë nga neni 146.lidhur me nenin 20.të KPK (pika IV e dispozitivit të aktgjykimit) dhe sulm ndaj personit zyrtar në kryerjen e detyrës zyrtare nga neni 317.par.2. KPK (pika V e dispozitivit të aktgjykimit) dhe të dënuarit B. B. e Xh. B. janë gjykuar secili me dënime me burgim në kohëzgjatje prej nga 3 (tre) muajve, ndërsa të dënuarve tjerë janë përcaktuar dënimet për secilën vepër penale veç e veç, edhe atë: të dënuarit M. B. dënimet me burgim-për veprën penale nën pikën I në kohëzgjatje prej 3 (tre) muajve e për veprën penale nën pikën II në kohëzgjatje prej 4 (katër) muajve; të dënuarit L. B. dënimet me burgim-për veprën penale nën pikën I në kohëzgjatje prej 3 (tre) muajve e për veprën penale nën pikën II në kohëzgjatje prej 4 (katër) muajve dhe për veprën penale nën pikën III dënimi me gjobë në shumë prej 800 (tetëqindë) euro;  të dënuarit A. B. dënimet me burgim-për veprën penale nën pikën I në kohëzgjatje prej 3 (tre) muajve e për veprën penale nën pikën II në kohëzgjatje prej 4 (katër) muajve dhe të dënuarit K. B. dënimet me burgim-për veprën penale nën pikën IV në kohëzgjatje prej 18 (tetëmbëdhjetë) muajve e për veprën penale nën pikën V në kohëzgjatje prej 4 (katër) muajve dhe janë gjykuar me dënime unike me burgim: i dënuari M. B., L. B. e A. B. në kohëzgjatje prej nga 6 (gjashtë) muajve, në të cilat dënime të dënuarve L. dhe A. B. iu llogaritet koha e kaluar në paraburgim prej datës 16.08.2012. deri më datën 14.09.2012. ndërsa i dënuari K. B. në kohëzgjatje prej 1 (një) viti e 8 (tetë) muajve në të cilin dënim i llogaritet koha e kaluar në paraburgim prej datës 16.08.2012. deri më datën 14.09.2012., prej datës 30.10.2012. deri më datën 16.11.2012. dhe prej datës 16.11.2012. deri më datën 16.01.2013. Dënimet me burgim të shqiptuara të dënuarve Xh. B., B., M., L. dhe A. B. janë zëvendësuar me dënime me gjobë, të cilat janë obliguar të paguajnë në afat  prej 15 ditësh nga plotfuqishmëria e aktgjykimit, të cilat në rast të mospagimit do të zëvendësohen me dënime burgimi duke llogaritur 20 euro për një ditë burgimi. Të dënuarit janë obliguar të paguajnë shpenzimet e procedurës penale dhe paushallin gjyqësor ndërsa të dëmtuarit, për realizimin e kërkesës pronësoro juridike janë udhëzuar në kontestin civil. Me të njëjtin aktgjykim është refuzuar akuza për të akuzuarit K. B., A. K. e B. H. për veprën penale shkaktimi i rrezikut të përgjithshëm nga neni 291.par.5.të KPK.

Në procedurën ankimore me aktgjykimin e Gjykatës së Apelit të Kosovës PAKR.nr.359/2015 të datës 22.09.2015. ankesat e ushtruara janë refuzuar si të pabazuara ndërsa aktgjykimi i shkallës së parë është vërtetuar. 
Kundër këtyre aktgjykimeve kërkesë për mbrojtën e ligjshmërisë ka paraqitur mbrojtësi i të dënuarit K. B., avokati E. G. nga Prizreni nga përmbajtja e së cilës del se kundërshtohet vetëm pjesa e aktgjykimit që ka të bëjë me veprën penale vrasje në tentativë nga neni 146.lidhur me nenin 20.të KPK, për shkak të shkeljeve esenciale të dispozitave të procedurës penale dhe shkeljes së ligjit penal, me  propozim që të ndryshohen ashtu që i dënuari të lirohet nga akuza ose të anulohen dhe lënda të kthehet gjykatës së shkallës së parë në rivendosje. 
  Prokurori i shtetit me parashtresën KMLP.II.nr.1/16 të datës 20.01.2016.  ka propozuar që kërkesa të refuzohet si e pabazuar.
Gjykata Supreme e Kosovës në seancën e kolegjit shqyrtoi shkresat e lëndës në kuptim të nenit 435. par. 1. lidhur me nenin 436. par. 1. të KPPK, vlerësoi pretendimet në kërkesë për mbrojtje të ligjshmërisë dhe konstatojë se:
-kërkesa është e bazuar.
Në kërkesë pretendohet se aktgjykimet e kundërshtuara janë të përfshira me shkelje esenciale të dispozitave të procedurës penale sepse nuk përmbajnë arsye për faktet të cilat kishin për të vërtetuar se i dënuari ka kryer veprën në fjalë penale, nuk është paraqitur qartë dhe në mënyrë të plotë se cilat fakte dhe për çfarë arsyesh janë konsideruar të vërtetuara apo të pavërtetuara, nuk janë vlerësuar provat kundërthënëse dhe nuk janë dhënë arsyet për mos aprovimin e propozimeve të palëve për nxjerrjen e provave. Në anën tjetër, në dëm të dënuarit është shkelur edhe ligji penal sepse nga provat e administruara del se ai ka vepruar në mbrojtje të nevojshme.

 Gjykata Supreme konstatojë se nga aktgjykimet e kundërshtuara dhe nga shkresat e lëndës del se e tërë ngjarja që ka ndodhur në ditën kritike është zhvilluar në tri faza: e para ka qenë ardhja e të dënuarit K. B. në vendin e ngjarjes sipas ftesës me telefon e të dënuarës Xh. B. e pas  marrëveshjes të saj me të dënuarin B. B., kinse për tu takuar me të dënuarën Xh., e cila në fakt nuk ka ardhur në takim, por sipas marrëveshjes, aty kanë ardhur të dënuarit  K. B. dhe B. B. (i cili ka qenë në marrëdhënie të këqija me të dënuarin K.) me të akuzuarit të tjerë, të cilit me mjete të ndryshme të forta e godasin të dënuarin K. dhe ai pëson lëndime të lehta trupore; faza e dytë ka qenë ardhja e policisë në vendin e ngjarjes dhe intervenimi i tyre në mënyrë që rrahja të ndërpritet dhe sulmi ndaj tyre nga të dënuarit M., L., A. dhe K. B., ashtu siç është përshkruar në dispozitivin II dhe V të aktgjykimit të shkallës së parë dhe faza e tretë marrja e revoles së policit A. H. nga i dënuari K. B., me të cilën shtënë dhe e plagosë të dënuarin B. B..

Nga e gjithë kjo, në kërkesën për mbrojtjen e ligjshmërisë kontestohet se janë dhënë arsye të qarta dhe ligjore për atë se i dënuari K. B. ka kryer veprën penale të vrasjes në tentativë, sepse pretendohet se ka vepruar në mbrojtje të nevojshme.
Gjykata Supreme konstatojë se në dispozitivin e aktgjykimit të shkallës së parë nën pikën IV thuhet se i dënuari K. B. me qëllim të privimit nga jeta, pas rrahjes masive e cila është përshkruar në dispozitivin nën pikën I të aktgjykimit (nën pikën I bëhet fjalë për sulmin e të dënuarve tjerë ndaj të dënuarit K. i cili pëson lëndime trupore), posa ndërhynë policia për të ndarë rrahjen, në momentin kur më nuk ishte i sulmuar pasi policia e kishte vë nën kontrolle situatën, ka shfrytëzuar momentin e pakujdesisë së policit A. H. dhe ka arritur t`ja nxjerr armën zyrtare-revolën e markës “Glock” dhe ka gjuajtur dy herë në drejtim të dënuarit B. B. duke e qëllua në nëngjurin e djathë dhe duke i shkaktuar lëndime trupore.
Megjithatë, është i bazuar pretendimi në kërkesën për mbrojtje të ligjshmërisë se nuk janë dhënë arsye ligjore për provat kontradiktore, nga të cilat duhej te nxjerrën konkludime të çarta për atë se i dënuari K. B. a ka qenë apo jo i sulmuar në momentin kur ka shtënë në drejtimin e të dënuarit B. B..
Kështu, përderisa i dënuari B. B. ka deklaruar se në momentin kur në atë ka shtënë i dënuari K. B., nuk ka qenë duke e sulmuar atë sepse ka qenë në duar të dy policëve të cilët e kanë mbajtur, i dënuari K. B. ka deklaruar të kundërtën. Ai ka thënë se pasi e ka marrë revolen policit A. H., se pari dy herë ka shtënë në ajër, sepse nuk ka deshtë të godas askënd, por pastaj, në momentin kur policët kanë tentuar t`ja marrin armën nga dora, afër tij kanë qenë të dënuarit B., L. dhe A., duke i thënë të ndalen se do ta vrasin, e në atë moment ka shtënë nga revolja, pa kontroll dhe pa qëllim të posaqëm. Në anën tjetër, dëshmitari-polici A. H. ka deklaruar se pasi i dënuari K. ia ka marrë revolen zyrtare i ka thënë që mos ti afrohet, se pala kundërshtare do ta vrasin, por edhe do tju “q...nënën”, është nisur kah kundërshtarët dhe ka shtënë në ajër 2-3 herë, pastaj me ndihmën e policëve tjerë ka tentuar fizikisht ta kapin K. dhe ta rrëzojnë për toke, por kanë arritur ta rrëzojnë gjerë në gjysmë trupi, në këto momente ka ardhur vëllai i M. (B.), ka dashur sërish ta sulmon K., pa marrë parasysh se policët e kanë kapur K., e ka sulmuar fizikisht policin Sh. Z., ka dashur ta largojë policin ashtu që të vije deri te K., duke tentuar që K. ta godas me mjet të fort dhe në këtë moment K. ka shkrepur dy predha në drejtim të këmbëve të tij. Deklaratë identike sa i përket sulmit të dënuarit B. ndaj të dënuarit K. në këto çaste, ka dhënë edhe dëshmitari Sh. Z..
Megjithatë, pra, edhe pse kanë ekzistuar provat kundërthënëse lidhur me këtë fakte të rëndësishëm, në të dy aktgjykimet kanë munguar vlerësimi i tyre ligjor dhe shpjegimi se për çfarë arsye i është besuar deklaratës së të dënuarit B. ndërsa jo edhe deklaratës së të dënuarit K. si dhe deklaratave të dëshmitarëve A. H. e Sh. Z.. Kjo paraqet shkelje esenciale të dispozitave të procedurës penale nga neni 384.par.1.pika 12.të KPPK dhe si pasojë kishte anulimin e aktgjykimeve të kundërshtuara. 
Për këto arsye, me miratimin e kërkesës për mbrojtën e ligjshmërisë u vendos që aktgjykimet e kundërshtuara të anulohen dhe çështja ti kthehet gjykatës së shkallës së parë në rivendosje. Në gjykimin e serishëm duhet të mënjanohet shkelja e lartë cekur e dispozitave të procedurës penale, ashtu që pasi të vlerësohen provat e administruara në shqyrtimin gjyqësor, të vërtetohet dhe të jepen arsye ligjore për faktin se i dënuari K. B. a ishte apo jo i sulmuar nga i dënuari B. B., nëse sulmi ka ekzistuar veprimet nga i dënuari K. a kanë pas karakterin e mbrojtjes së nevojshme apo jo dhe të vendoset për fajësinë e tij.

Nga këto arsye konform nenit 438. par.1.2. të KPPK u vendos si në dispozitivin nën pikën 1. të këtij aktgjykimi.

Vendimi nën pikën 2.të dispozitivit u muarrë pasi që kërkesa për mbrojtjen e ligjshmërisë nuk ishte ushtruar nga të dënuarit tjerë e as për të dënuarin K. B. në pjesën që ka të bëjë me veprën penale sulm ndaj personit zyrtar në kryerjen e detyrës zyrtare nga neni 317.par.2. KPK. 
GJYKATA SUPREME E KOSOVËS
Pml.nr. 2/2016, më 07.06.2016. 
Proçesmbajtësja,




                      Kryetarja e kolegjit,


Qefsere Berisha




                          Valdete Daka

